
Зур ифтар
Рамазан аеның 20 көнендә Казанда, 

“ К а з а н - А р е н а ”  с т а д и о н ы н д а  V I I 
Республикакүләм ифтар узды. Ифтарны 
оештыручылар - Татарстан Республикасы 
мөселманнары Диния нәзарәте, “Казан-
Арена” акционерлык җәмгыяте һәм РФ 
Мөселман эшмәкәрләре ассоциациясе. 
Быелгы ифтар 15 мең кешегә әзерләнде. 
Анда ТР Президенты Рөстәм Миңнеханов 
та катнашты. Әлеге чара Яшел Үзән 
районы имам-мөхтәсибе Габделхәмит 
хәзрәт Зиннәтуллинның Коръән укуы һәм 
Татарстанның баш казые Җәлил хәзрәт 
Фазлыевның дога кылуы белән башланды. 
Аннары республикакүләм мәҗлестә 
катнашучыларны Татарстан мөфтие Камил 

хәзрәт Сәмигуллин сәламләде. Кичәдә катнашучылар мөфти җитәкчелегендә ачык һавада ахшам намазы укыды. 

Ураза гаете мөбарәк булсын!
Мәрхәмәтле, Рәхимле Аллаһ исеме белән!
Мөхтәрәм дин кардәшләр!
Татарстан мөселманнары Диния нәзарәтенең Чаллы шәһәре 

мөхтәсибәте һәм үз исемемнән барчагызны изге Рамазан ае тәмамланып, 
Гайдел-Фитыр – Ураза бәйрәме җитүе белән ихлас котлыйм! Аллаһы 
Тәгалә ошбу айда Үз ризалыгы өчен кылган барча изгелекләребезне, 
тоткан уразаларыбызны, мохтаҗларга биргән хәер-сәдакаларыбызны, 
барча гыйбадәтләребезне кабул итеп, тиешле әҗер-савапларын насыйп 
әйләсә иде! Бәйрәмебездә төп гыйбадәт – гает намазы. Аңа кадәр мохтаҗ-
мескеннәргә фитыр сәдакаларыбызны тапшырып бетерсәк иде. Быел аның 
күләме акчалата 100-600 сум (соңгысы - зәкәт түләүчеләр өчен). 2019 елга 
зәкәт нисабы 230 мең сум.

Ураза гаетен бәйрәм итү шәһәребез мәчетләрендә 4 июньдә иртәнге 
7дә бәйрәм вәгазьләреннән башлана. Аннары, Аллаһы насыйп итсә, гает 
намазы укылыр. Мәчетләребезгә рәхим итегез!

Рамазан аенда ирешкәннәрне, күңелебезгә туплаган рухи 
кыйммәтләребезне киләчәктә дә саклый алсак иде. Аллаһы Тәгалә 
тоткан уразаларыбыз, укыган намазларыбыз, кылган барча изгелекләребез 
бәрәкәтендә тормышыбызны тагын да күркәмрәк итсен, изге ният-
максатларыбызга ирешергә юлларын ачсын! Өйләребездә һәрвакыт 

тынычлык, татулык, муллык булсын! Киләчәктә дә гыйбадәтләребез дәвамлы булып, Аллаһы Тәгаләнең 
рәхмәтенә лаек яшәргә насыйп әйләсен!

Әлфәс хәзрәт Гайфуллин.
Чаллы шәһәре имам-мөхтәсибе,

ҮДО – ТҖМ ДН Президиумы әгъзасы

Чираттагы җыелыш
22 май көнне Чаллы мөхтәсибәтендә имамнарның 

чираттагы җыелышы булды. Ул “ГЭС мәхәлләсе” мәчете 
имам-хатыйбы Габдерәшит хәзрәт Курмалиевның Коръән 
укуы һәм “Җәмигъ” мәчете имам-хатыйбы Рәис хәзрәтнең 
дога кылуы белән башланды. Мәҗлестә сүз Ураза бәйрәменә 
әзерлек хакында барды. Имам-мөхтәсиб Әлфәс хәзрәт 
Гайфуллин: “Ураза бәйрәме, Аллаһ насыйп итсә, 4 июнь 
көнне узачак. Барлык мәчетләрдә дә вәгазьләр иртәнге 7дә 
башланыр. Соңыннан, Аллаһ теләсә, көндезге сәгать икедә 
Җиңү паркында балалар һәм гаилә бәйрәме үткәрәчәкбез”, 
– дип бәйрәм программасы белән таныштырды.

Мәҗлеснең икенче яртысы мәчетләр эшчәнлегенә бәйле 
сорауларга кагылды. Мәчет территориясен чисталыкта тоту, җомга вәгазендә зәкәт һәм Кадер кичәсе хакында сөйләү,

мәчетләрдә җәй көне балалар өчен узачак чаралар турында  мәгълүмат  туплау һ. б.лар  хакында  да  сүз барды.
      Мәҗлес Чаллы шәһәре казые Рөстәм хәзрәт Шәйхевәлиевның дога кылуы белән тәмамланды.

Яңа мәчет
Баулы районы Васькино-Туйралы авылында 

төзелә торган яңа мәчеткә ай куелды. Тантаналы 
чарада Баулы районы башлыгы урынбасары Ринат 
Хәмидуллин, район имам-мөхтәсибе Әнвәр хәзрәт 
Хәмитов, күрше авыл имамнары, авыл халкы һәм 
күпсанлы кунаклар катнашты.

Васькино-Туйралы – чуаш авылы, әмма анда 
яшәүчеләрнең яртысын диярлек татарлар тәшкил 
итә. Бу авылда беркайчан да мәчет булмаган. 
Гыйбадәт йортын төзү эшенә күптән түгел Урыссуның 
“Фәнис” мәдрәсәсен тәмамлаган эшмәкәр Рафаил 
Хәсәншин алынган. Мәчеткә нигез ташы 2018 
елның июнендә салынган. Хәзерге вакытта төзелеш 
эшләре дәвам итә.

Баулыда бүгенге көндә 3 мәчет төзелә. 21 май 
көнне Татарстан мөфтие Камил хәзрәт Сәмигуллин 
катнашында Потап-Томбарлы авылында “Нур” 
мәчете ачылды.

Чаллы яңалыклары
“Ак мәчет” мәдрәсәсендә Чаллының 4 нче мәктәп 

укучылары кунакта булып китте. Укучылар өчен 
бина буйлап экскурсия оештырылды. Җомга намазы 
вакыты җиткәч, балалар да намаз укыдылар.

* * *

“Хәят” мөслимәләр берлеге “Хәләл үзәктә” 
ифтарлар үткәрүен дәвамлы алып бара. Мәҗлескә 
килүчеләрне һәр кичне Коръән һәм вәгазь тыңлау, 
төрле белгечләр белән кызыклы очрашулар 
көтә. Мәсәлән, мастер-классларда Эльмира 
Шәйхетдинова туташ һәм ханымнарны дөрес 
итеп бизәнү серләренә өйрәтте. Лилия Сәгъдиева 
исә чәчләр сәламәт һәм матур булсын өчен 
үзенең киңәшләре белән бүлеште. Мәҗлестә 
катнашучылар рус милләтеннән булган ханымның 
исламга килүе турында гыйбрәтле тарих белән дә 
танышып үттеләр. Берлекнең җитәкчесе Римма 
ханым Исхакова: “Иншә Аллаһ, ифтар кичәләре 
алга да дәвам итәчәк. Шундый мөмкинлек биргәне 
өчен “Хәләл үзәк” хуҗасы Илдар хәзрәт Зияровка, 
булышлык күрсәтүчеләргә бик зур рәхмәт”, - дип 
рәхмәтләрен җиткерә. Игелекле ярдәм күрсәтергә 
теләүчеләр 89172243068 телефонына шалтырата 
ала. Аллаһы Тәгалә тоткан уразаларыбызны, кылган 
гамәл-гыйбадәтләребезне кабул итсен!



май, 2019 ел

Ураза гаете 
Әбүбәкер хәзрәт ӘБДИЕВ,
Чаллының “Тәүбә” мәчете имам-хатыйбы.

Без бер Аллаһк а гына бөтен мактауны 
багышлыйбыз, иман, ислам, Коръән һәм сәламәтлек 
нигъмәте өчен. Аңа хәмед иң әүвәлдә һәм ахырда. 
Бөтен галәмнәрнең Раббысы Аллаһка безнең 
мактауларыбыз булсын, Аңа бөеклек күкләрдә һәм 
җирдә. Ул Гыйззәтле һәм Хикмәт иясе. Мин шаһәдәт 
китерәм: Аллаһтан башка гыйбадәткә лаеклы зат юк 
һәм шаһәдәт китерәм: Мөхәммәд Аның колы һәм 
илчесе. Ул  үзенең рәсүл вазифасын үтәде һәм ул 
Аллаһның юлында үлгәнче хезмәт итте. Ул Аллаһка 
якынайта торган бөтен юлларны ачык итеп күрсәтте 
һәм бөтен яман эшләрдән кисәтте. Аңа һәм аңа 
ияргән кирам сәхәбәләргә Аллаһның салаватлары 
һәм сәламнәре ирешсен иде.

Кадерле дин кардәшләрем, менә бөек бәйрәмебез 
гайдул фитра килеп җитте. Йөзләребездә сөенеч, 
саф күңелләр шатлык белән тулган, пакь калебләр 
иман нуры белән яктырылган. Шушы бәйрәмне Аллаһ 
Тәгалә бөек гыйбадәтләр: сыям, кыям, коръәнне уку, 
сәдака тарату артыннан, безгә бүләк итеп бирде. 
Мөселманнар рамазан аенда үзләренең шәһвәтләренә 
каршы чыгып, Аллаһның хокукларын үтәүдә җитез 
булдылар. Бу бәйрәм безнең шатлыгыбыз һәм бергә 
җыелуыбыз сәбәбе - бөек сынауны үтә алу. Шуңа күрә 
кем Рамазан аенда ураза тотмады, бүген ни сәбәпле 
сөенсен!? Кем Аллаһның иң бөек фарызын, ягъни 
намазны даими рәвештә калдырып яшәде, бүген ни 
сәбәпле сөенсен!?  Кем башкаларга золым кылган 
булса, аларны кимсеткән булса, ни сәбәпле бүген 
сөенсен!?

Кадерле дин кардәшләрем, хакыйкый бәхет һәм 
сөенеч  - динебездә. Без нихәтле динне ныграк 
тотсак, шулхәтле бәхетле булачакбыз. Гыйбадәтләрне 
җиренә җиткереп үтәү сәбәпле шатлык һәм сөенү бу 
дөнья белән чикләнмәс, мөселманнар кабердә изге 
гамәлләре белән ялгыз калсалар, шушы гамәлләре 
алар белән бергә булганы өчен бик нык сөенерләр. 
Шулай ук кыямәт көнендә дә булачак. Шулай итеп 
мөселманнарның шатлыгы даими рәвештә булыр, 
ә имансызларның шатлыгы, бу дөньяда булса да, 
ләкин ул дәвамлы һәм тулаем булмас, бу дөньядан 
китү белән аларның шатлыклары тәмамланыр, чөнки 
аларга Аллаһ каршында җавап тотарга кирәк булачак. 

Хөрмәтле дин кардәшләрем! Дөреслектә, Аллаһ 
Тәгалә безгә гомер дәверендә Үзенең чиксез-сансыз 
нигъмәтләрен биреп тора. Аллаһ Тәгалә әйтә: “Әгәр 
дә сез Аллаһның нигъмәтләрен саный башласагыз, 
аларны санап бетерә алмассыз”. (Нахл, 18)

Шушы нигъмәтләрнең иң бөеге һәм иң мөһиме: 
ислам, иман һәм сөннәт нигъмәтләре. Болар 
бөтенесе дә хакыйкый нигъмәтләр, алар аша гына 
кеше бу дөньяда һәм ахирәттә бәхетле булачак. Без 
тоткан ислам шәригате Аллаһ тарафыннан сөекле 
пәйгамбәребез аша иңгән. Шуңа күрә исламның 
хөкемнәре генә кешегә туры юлны күрсәтә һәм 
бәхетле итә. Аллаһ Тәгалә әйтә: “Бөтен нәрсәне 
юктан бар иткән Аллаһ Тәгалә генә бар нәрсәне 
белә, чөнки Ул бар нәрсәне белүче”.

Аллаһ Тәгалә бар нәрсәне юктан бар итте, шуңа 
күрә Ул гына белә, нәрсә кеше өчен файдалы, ә нәрсә 
аның өчен зарарлы. Аллаһ Тәгалә кешене надан хәлдә 
юктан бар итте, кешегә нәфесне бирде, шушы нәфесне 
шәһвәткә һәм шөбеһәткә тиз иярә торган итте һәм 
кеше яши торган дөньяны сынаулы итте. Бу дөньяда 
сынаусыз булган бер кеше юк. Адәм баласының 
барысы да имтихан һәм сынаулар аша үтәчәк. Кемгә 
Аллаһ Тәгалә шушы сынауларны үтәргә ярдәм итмәсә, 
беркем дә аңа ярдәм итә алмаячак. Без барыбыз 
да Аллаһка һәм аның шәригате булган исламга бик 
мохтаҗ. Аллаһ Тәгалә әйтә: “Әй Адәм балалары, сез 
барыгыз да Аллаһка мохтаҗ. Ә Аллаһ Тәгалә бай 
һәм мактауга лаек”.

Кадерле дин кардәшләрем, шушы бөек бүләкне 
кабул итегез, ягъни пакь ислам динен кабул итегез. 
Аллаһ Тәгалә дөнья мөлкәтен бар кешегә бирергә 
мөмкин, шушы кешене яратса да, яратмаса да, ләкин
    ислам һәм иман нигъмәтен Ул Үзенең сөйгән 

колларына гына бирә. Без шушы иман нигъмәтен 
тулаем кабул итеп һәм аның буенча гамәл кылып, 
Аллаһка шөкер итәбезме? Яисә үзебезнең нәфесебезгә 
ияреп, ислам динен читтә калдырып, көферлек 
кылабызмы?

Раббыбыз Аллаһ Тәгалә бу дөньяны шулай яратты: 
кем ислам динен кабул итеп, аның буенча яшәсә, 
шул чын бәхетле булыр. Әйтеп үтәргә кирәк, ислам 
дине дип әйткәндә, ул төрле ислам агымнары, алар 
аны үзләре ислам дине дип атасалар да, үзләренең 
фикерләренә таянып корган диннәре турында сүз 
бармый. Киресенчә, кешене бәхетле итә торган ислам 
- ул сөекле пәйгамбәребезгә Аллаһ Тәгаләдән вәхи 
итеп иңгән һәм төрле үзгәрешләрдән пакь булган чиста 
ислам дине турында сүз бара.  Һәм шулай ук Аллаһ 
Тәгалә шулай яратты: кем сөекле пәйгамбәребезгә 
иңгән ислам диненнән баш тартса, шул беркайчан 
да бәхетле була алмас. Киресенчә, ул ислам динен 
калдыру сәбәпле, һаман түбәнгә төшеп барачак. 
Аллаһ Тәгалә әйтә: “Кем миңа иңгән вәхи  артыннан 
иярсә, беркайчан да туры юлдан тайпылмас һәм 
бәхетсез булмас, ләкин кем Минем зикердән, ягъни 
Минем динемнән баш тартса, шуңа кыен тормыш 
булачак”.

Әйе, авыр тормыш булыр, чөнки ул тормышны 
җиңеләйтә торган шәригатьтән баш тартты. Ислам 
динен читтә калдыручы бу дөньяда чын бәхетсез 
булыр, ә ахирәттә ул Аллаһның каты ачуы астында 
булачак. Аллаһ Тәгалә безне ислам дине аша бу 
дөньяда ничек яшәргә кирәк икәнен өйрәтә. Ислам 
дине кешегә туры юлны күрсәтә, кем шушы юлдан 
барса, кыямәт көнендә җәһәннәм өстендә булган сират 
күперен имин хәлдә узачак, чөнки кешеләр кыямәт 
көнендә үзләренең бу дөньяда барган юлына карап 
барырлар. Бу дөньядагы сират күпере – ул ислам 
дине һәм шәригате. Кемнең бу дөньяда тоткан дине 
зәгыйфь булса, кыямәт көнендә аңа сират күперен 
үтәргә бик авыр булыр. Кыямәт көнендә сират күпере 
җәһәннәмнең өстеннән булачак, ул күпер чәчтән дә 
нечкәрәк. Кайбер кешеләр ул күперне җил сыман 
үтәрләр, ә кайберләре ат чапкан тизлегендә үтәрләр, 
кайберләре үрмәләп барырлар, ә кемдер таеп 
җәһәннәмгә егылачак.

Сөекле пәйгамбәребез үзенең шәриф хәдисендә 
әйтә: “Аллаһ Тәгалә сезнең  кыяфәтегезгә һәм 
җыйган малыгызга карамый, ләкин Ул сезнең 
калебләрегезгә һәм гамәлләрегезгә карый”. (Мөслим)

Дөреслектә, тормышның авырлыгы ул исламны 
калдыру сәбәпле барлыкка килә, сөекле пәйгамбәребез 
үзенең хәдисендә әйтә: “Хурлыкка төшү һәм түбәнлек 
булыр шуңа, кем минем әмеремә, ягъни миннән килгән 
ислам диненә каршы чыкса”.

Сәхәбәләр шушы нәрсәне яхшы аңлаганнар, 
шуңа күрә Гомәр ибн Хаттаб әйтә торган булган: “Без 
исламга хәтле түбәнчелектә идек һәм ислам дине 
безне гыйззәтле итте, шуңа күрә кем исламнан башка 
гыйззәтне эзләсә, Аллаһ аны хурлыкка төшерер”.

Исламдагы булган күркәм әхлакны һәм әдәпне 
күрсәтә торган бер бөек хәдисләрдән сөекле 
пәйгамбәребезнең сүзе: Чын мөэмин шул булыр, 
кемнең явызлыгыннан башка кешеләр имин булырлар.
Чын мөселман башкаларны теле белән дә, кулы белән 
дә рәнҗетмәс.Мөһаҗир шул булыр, кем хәрәмнәрдән 
һиҗрәт кыла ала. Аллаһ белән ант итәм, җәннәткә 
кермәс шул, кем үзенең күршесенә явызлык кыла.

Безгә кадәр яшәгән тугры бәндәләр дә ислам 
диненең кадерен белгәннәр, шуңа күрә алар әйтә 
торган иделәр: Ислам шәригате ул - калебләрнең 
ризыгы.

Бүгенге көндә кеше үзенең тәнен генә ризыкландыру 
белән тулаем мәшгуль, ә бит кешенең калебе шулай 
ук ризыкка мохтаҗ. Аңа ризыкны бирми торсаң, ул 
сыкрана. Ләкин кешеләр арасында аның турында 
кем кайгырта? Без мөселманнар мохтаҗ  үзебезнең 
калеб ризыгыбызны, ягъни ислам динебезне белергә. 
Безнең калебнең сәламәтлеге – сөннәттә.  Ислам 
динебез бөек файдалар, хикмәтләр һәм күркәм 
кагыйдәләр белән ташып тора. Кешеләр өчен иң зур 
нигъмәт  - ул ислам дине. Ләкин кешеләр арасында 
шушы нигъмәтне кемнәр кабул итә? Аллаһ Тәгалә 
әйтә: “Иман китерүчеләрнең калебләре Аллаһны 
зикер итү белән тынычлана, чөнки Аллаһны зикер 
итү белән генә җан тынычлана ала”. (Ар-Рагд, 28)

Җәмәгать! Күңелдә тынычлык иллә мәгәр күңел 
Аллаһ белән тоташкан булса, Аңа гына гыйбадәт итсә 
генә була. Кеше бик күп кимчелеккә ия, ә ислам дине 
кешегә шушы кимчелекләрдән пакьләнергә ярдәм итә. 

Аллаһ Тәгалә әйтә: “Отышка ирешер шул,
кем үз калебен ислам дине белән пакьләсә һәм
хәсрәттә булыр шул, кем аны гөнаһлар белән 
пычратса”. 

Кадерле дин кардәшем, Аллаһ белән элемтәне 
ныгыт, үзенең динеңне өйрән! Шулай эшләсәң, 
Аллаһ сиңа җан тынычлыгын бирер. Синнән бәхетле 
кеше булмас. Кадерле мөселман кардәшем, бел: син 
Аллаһка мохтаҗ! Ә Аллаһ Тәгалә: “Дөреслектә Аллаһ 
бай, бернәрсәгә дә мохтаҗ түгел! (Локман сүрәсе, 26)

Кадерле мөселман кардәшем, син Зәгыйфь! Ә 
Аллаһ Тәгалә: “Бар нәрсәгә Кодрәтле һәм бар 
нәрсәне Җиңүче! (Шура сүрәсе, 19)

Кадерле мөселман кардәшем, син җаһил һәм 
надан! Ә Аллаһ Тәгалә: “Бар нәрсәне белүче!” 
(Хадид сүрәсе, 3)

Кадерле мөселман кардәшем, син гөнаһлы! Ә 
Аллаһ Тәгалә: “Аллаһ гафу итүче, Рәхимле!” (Юныс, 
107)

Кеше берничек тә югары дәрәҗәгә күтәрелә 
алмаячак, иллә мәгәр ислам шәригате белән бергә 
генә. Ислам дине өчен Аллаһка хәмед-шөкерләрегезне 
әйтегез, ислам динендә безнең яхшы якка үзгәрүебез 
өчен, чөнки ислам динендә бөек хокуклар һәм 
гаделлек. Мөселман бер-берсенә карата яхшы 
мөгамәләдә, йомшак, шәфкатьле булырга тиеш. 
Имам Мөслим үзенең сахих хәдисләр җыентыгында 
хәдис китерә, шушы хәдистә сөекле пәйгамбәребез 
әйтә: Кем бу дөньяда мөселманның берәр кайгысын 
чишүдә ярдәм итсә, Аллаһы Тәгалә аны кыямәт 
көнендә дәһшәтеннән имин итәр. Кем авырлык 
килгән кешегә ярдәм итсә, Аллаһ аңа бу дөньяда 
һәм ахирәттә ярдәм итәр. Кем мөселманнарның 
кимчелекләрен яшерсә, Аллаһ аны бу дөньяда һәм 
ахирәттә хурлыкка төшүдән имин итәр. Аллаһ 
Тәгалә Үзенең колына ярдәм итәчәк шул чакта, 
кайчан ул үзенең кардәшенә ярдәм итә. Кем гыйлем 
туплау юлына басса, Аллаһ шушы кешегә җәннәткә 
керү юлын җиңеләйтер. 

Шуңа күрә гыйлем әһелләре әйтәләр: Гыйлем ул 
- юл, аның башы дөньяда башланса, ахыры җәннәттә 
тәмамланыр. Кадерле дин кардәшләрем! Гыйлем 
туплагыз! Чөнки гыйлем ул - бәхетле ахирәтегезгә 
кертелгән өлеш. Сөекле пәйгәмбәребез әйтте: Әгәр 
дә Адәм баласы үлсә, аның изге гәмәлләр кылырга 
мөмкинчелеге бетә,  ләкин өч нәрсә үлгәч тә файда 
китрә торган була. Беренчесе, садакату җария, 
ягъни даими рәвештә килә торган сәдака. Мәсәлән, 
кеше Аллаһның ризалыгы өчен мәчет, юл, яисә күпер 
һәм башка төрле файда китерә торган әйберләр 
салып, үзеннән соң кешеләргә файдалану өчен 
калдырса. Боларның бөтенесе дә аның изге гамәл 
дәфтәренә үлгәч тә язылып барачак. Икенчесе 
- кешеләр арасында калдырган файдалы гыйлем. 
Өченчесе - баланың догасы.

Сөекле пәйгамбәребез дәвам итеп әйтә: Әгәр дә 
кешеләр мәчеттә җыелып коръән укысалар, аны 
үзара өйрәнсәләр, аларның калебләренә тынычлык 
һәм Аллаһның рәхмәте иңәр, фәрештәләр аларны 
урап алырлар, ә Аллаһ Тәгалә үзенең фәрешәләре 
каршында аларны яхшы сүз белән искә алыр. Кем 
изге гамәлләрне калдырса, шуның дәрәҗәсе төшәр. 
Кешенең чыгышы, кешеләр арасындагы дәрәҗәсе, 
изге гамәлләре җитәрлек булмаса,  җәннәткә юлын 
җиңеләйтмәс. 

Имам Ан-Навави шушы хәдис турында әйтте: 
“Бу бөек хәдис үз эченә файдалы гыйлемне, күркәм 
әдәпне һәм кешеләр өчен кирәкле кагыйдәләрне 
җыя. Бу хәдис мөселманнарны башкалар белән яхшы 
мөгамәләдә булырга өнди”. 

Ий мөселманнар! Без караңгылыкта яшәргә тиеш 
түгел, чөнки безнең каршыбызда пакь ислам шәригате!

Ий мөселманнар! Без фәкыйрьлектә булырга тиеш 
түгел, чөнки Аллаһ Тәгалә безне пакь сөннәт белән 
бай итте! Безнең динебез коръәнгә һәм сөннәткә 
таянган! Безнең әхлагыбыз - Аллаһның илчесенең 
әхлагы. Шуңа күрә кем фарызларны үтәп килгән булса, 
аларны үтәүдә сабыр булсын, ә кем берәр сәбәпле 
исламда булган фарызларны калдырган булса, туры 
юлга тизрәк кайтсын, чөнки киләчәк ислам дине өчен 
булачак. Аллаһ Тәгалә әйтә: “Киләчәк тәкъвалы 
бәндәләр өчен булачак”.

Аллаһ Тәгалә җиребезгә иминлек, бәрәкәтле 
тормыш бирсен. Кимчелек-хаталарыбызны гафу 
әйләсен. Дөнья һәм ахирәт бәхетләрен насыйп 
итсен. Тоткан уразаларыбызны кабул итсен. Рамазан 
гаетебез мөбәрәк булсын!

 Фитыр сәдакасы
Бәйрәм көне җиткәндә бурычлары булмаган һәм нисабка ия булган мөселман кеше өчен фитыр 

сәдакасын бирү вәҗиб булып санала. Фитыр сәдакасы бирер өчен мал-мөлкәткә тулы ел буе хуҗа 
булырга яки арта барган мал-мөлкәт булырга тиеш дигән шарт куелмый. Фитыр сәдакасын Рамазан 
аенда өләшәләр, моның өчен иң хәерле вакыт - Рамазан бәйрәме көнне бәйрәм намазына кадәр. Шулай 
ук аны бөтен бәйрәм көне дәвамында бирсәң дә була. Хәлле мөселман өчен фитыр сәдакасын үзе 
өчен дә, бәлигъ булган балалары өчен дә бирү вәҗиб. Фитыр сәдакасын азык-төлек белән дә, шуның 
бәясе кадәр итеп акчалата да бирергә була. Мохтаҗ кешегә күбрәк файда китерә торган нәрсәне сәдака 
итеп бирсәң хәерлерәк. Фитыр сәдакасын биргәндә аны бирүең турында ният ителә һәм ишетелерлек 
итеп әйтү шарт түгел. Нисаб микъдарында мал-мөлкәте яки акчасы булган һәм Рамазан аенда ураза 
тотмаган кеше шулай ук фитыр сәдакасы бирергә тиеш була.

Укучылардан килгән сорауларга шәригать 
белгече Рәфыйк хәзрәт МИННӘХМӘТОВ җавап 
бирә.

Сорау. 1. Иртәнге намаз алдыннан тәһарәт алып, 
аякка читек киям дә соңгы намазга тиклем салмый 
йөрим. Кайвакыт урамга да чыгарга кирәк, мәчеткә 
җомга намазына барып кайтасың. Ул вакытларда 
читекне салып, күн итек яки түфли киям, кайткач 
тагын читекне киям. Бу тәһарәтне бозамы, юкмы? 
Читекне салгач, мин бит бернинди нәҗескә дә 
басмадым.

2. «Һәфтияк-шәриф» китабында һәм башка китап-
   ларда  да  Коръәнне госелсез килеш китапка карап
         та, күңелдән дә уку дөрес түгел дип язганнар. 

Изге рамазан аенда ният кылып, Коръән чыгарга дип 
укый башласам, көн саен иң кимендә 20-25 бит укырга 
кирәк. Сәламәтлек булмау сәбәпле бер утырганда 5-6 
биттән артык укып булмый. Шулай булгач мин ничә 
тапкыр госел коенырга тиешмен? Әллә тәһарәт алу 
гына җитәме?

Винер хаҗи Мирхәйдәров,
Уфа шәһәре.

Җавап: 1. Читек кигәннән соӊ тәһарәт бозылса, 
соӊыннан читекне салсагыз - читеккә мәсех кылу 
дөрес булсын өчен аякларны юып кию тиеш була. 
Читек кигәннән соӊ тәһарәт бозылмаган килеш аны 
салып кисәӊ дә, салмасаӊ да аермасы юк, мәсех кылу 
дөрес була.  

2. Җөнеб хәлендәге кешегә генә (госел алуны 
фарыз кыла торган очраклар) госелсез хәлдә Коръәнне 

яттан уку да, китаптан уку да тыела. Җөнеб хәлендә 
булмаган кешегә Коръән китабын тотып уку өчен 
тәһарәтле булу җитә, ә яттан укыр өчен тәһарәтле 
булмаса да ярый .

Сорау. Беренче көннән үк уразага кердем. 
Беркөнне сәгать тавышын ишетмичә, сәхәргә бер 
сәгатькә соңга калып уянып киттем. Ниятләп, уразага 
кердем керүен, күңелем тыныч түгел, уразам дөрес 
булыр микән?

Ләйсән, студентка,
Казан шәһәре.

Җавап: Бу очракта уразагыз дөрес була, чөнки 
сәхәр ашау уразаныӊ шарты булып тормый. Ә рамазан 
уразасына ниятне төш вакытына кадәр ниятләсәӊ
дә дөрес.

СОРАУ-ҖАВАП

Р ә и с  х ә з р ә т 
ӘХМӘТОВ, Чаллының 
“Сөембикә” мәчете 
имам-хатыйбы:

Хөрмәтле мөселман-
нар, дин кардәшләрем! Гает 
көне – мөселманнарның 
ик е  зур  бәйрәменең 
берсе. Айларның солтаны 
булган Рамазан ае үтеп 
тә бара. Әйе, вакытлы 

әйберләрнең гомере чикле. Гомеребез дә шулай үтә 
дә китә, берничек тә туктатып булмый. Әллә миңа гына 
шулай тоела, вакытның да бәрәкәте бетте кебек... 

Кардәшләрем, инде гает бәйрәме турында берничә 
сүз язсак, ул –  Рамазан аеның нәтиҗәсе. Рамазан 
ае – Аллаһы Сөбханә вә Тәгаләбезнең рәхмәте вә 

мәгърифәте, өммәтебезнең уттан азат ителә торган ае. 
Аның беренче ункөнлеге – мәгърифәт, икенче ункөнлеге 
– гөнаһлардан арыну, өченче ункөнлеге – уттан котылу 
көннәре. Менә шушы фазыйләткә ирешер өчен ай буе 
ураза тотабыз. Әлбәттә, аштан, судан, якынлык кылудан 
тыелып кына түгел, әгъзаларыбызның һәркайсыннан 
ураза тоттырдык. Телебез начар сүздән, колагыбыз гайбәт 
тыңлаудан, күзебез начарлыкларга караудан, калебебез 
начар уйлардан азат булды. Җәннәткә керүнең шартлары 
булып  тәкъвалык һәм яхшы әдәп (әхлак) тора. Шулар 
аша әдәбебезне, әхлагыбызны камилләштердек. Әлбәттә 
инде, шушы камиллек дәвамлы булсын. Рамазан аенда 
гына түгел, башка айларда да үзебезнең холкыбызны 
югары урынга куйыйк. Ай буена мәчетләребезне 
тутырып кардәшләребез белән намазлар укыдык, 
ифтарларда булдык, димәк, кардәшлегебезне арттырдык. 
Шушы кардәшлек тә дәвамлы булсын, арабызга 
шайтан кермәсен. Шушы мәҗлесләребездә Коръән 
укылды, тәэсирле вәгазьләр ишетеп, күңелләребез 

һәм телләребез шифаланды. Ураза тотып, тәнебез 
сәламәтләнде. Иманыбыз артты. Рамазан ае бәрәкәтендә 
ризыкның нәрсә икәнен белдек. Рухыбызны ныгыттык. 
Инде дәвамлы булсын. Әгәр дә хайван кебек, «ашады 
да торды, торды да йөрде» генә булса, яшәвебезнең дә 
мәгънәсе калмас иде. 

Ни кызганыч, менә шушы бер-беребезгә якынайта 
торган, изгелекне арттыра торган вакыт чикле. Кызганыч 
диеп әйтәм, әле ничек кенә теләсәк тә, ничек кенә 
тырышсак та, Пәйгамбәребез (с.г.в.) вакытында булган 
бердәмлеккә ирешә алганыбыз юк. Менә шушы рамазан 
ае буена үзебездә тәрбияләгән асыл сыйфатлар дәвамлы 
булып, динебезгә хезмәт итәргә язсын. Дин кардәшлек 
турында сөйлибез икән, сүздә генә түгел, гамәлдә 
кардәшлектә булыйк. Татар халкында шундый мәкаль 
бар бит әле: бүленгәнне бүре ашар, аерылганны аю 
ашар, диелә. Таркалмыйк, бүленмик төрле төркемнәргә, 
берләшик диния нәзарәтебездә.

МИНЕМ ФИКЕР

& ӘДӘБИ СҮЗ

 Кадер кичәсе
Беләсеңме, балам, Кадер кичәсен?
Могҗизалар белән тулган, сизәмсең?!
Кабуллардан булсаларчы теләгең,
Иман белән нурлансачы йөрәгең!
Беләсеңме, балам, Кадер кичәсен?
Минем сиңа изге булган теләгем!
Бул тугры Аллаһка, кадерлем!
Тиңдәш куйма бернәрсәне, бәгърем!
Беләсеңме, балам, Кадер кичәсен?
Серле бер төн, зикердә тот йөрәгең!
Гадәт булып калсын бу гамәл, балам!
Сакласын сине начарлыктан Аллам!

Алинә ХӘБИБУЛЛИНА,
“Хәзинә” клубының “Асыл зат” 

төркеме җитәкчесе.

Мөбарәк көннәр
Рамазан аеның мөбарәк көннәре 

берсе артыннан берсе бик тиз узып бара. 
Мөселманнар өчен бик күп әҗер-саваплар 
чыганагы булган изге айның беренче һәм 
икенче ун көне узып китүе сизелмичә дә 
калды. Ислам галимнәре белдергәнчә, 
Рамазанның беренче ун көнлек чоры 
ул – Аллаһның рәхмәтенә ирешү 
вакыты. Дөрестән дә, уразаның беренче 
көннәрендә мөселманнар гадәтләнгән көн 
тәртибеннән ваз кичеп, көн дәвамында 
ашау-эчүдән, башка нәфес теләкләреннән 
тыелып тора башлаган вакытта Аллаһы 
Тәгалә үз нәфесен буйсындырырга 
тырышкан мөэминнәргә рәхмәт күзе 
белән карый, алар белән соклана, аларны 
кызгана, кылган догаларына аеруча 
игътибарлы була... Шунысы да мөһим: 
ураза тотучы мөселманнар Рамазан аеның 
нәкъ менә беренче көннәрендә ризыкның, 
суның, башка нигъмәтләрнең Аллаһның 
нинди олуг Рәхмәте булуын белә.

Озын көннәр дәвамында ашау-эчүдән 
тыелып торган Адәм баласы үзенең 
нинди дәрәҗәдә зәгыйфь, мескен мәхлук 
булуына төшенеп, моңарчы хаксыз 
рәвештә “мин” дип шапырынып йөргәнен 
аңлый башлый. Баксаң, Аллаһы Тәгаләдән 
башка без беркем дә түгел икән: бик 
күп нәрсәгә мохтаҗ булган зәгыйфь бер 
мәхлук кына...

Раббыбызның олуг рәхмәте белән, 
мөбарәк Рамазанның икенче өлешенә 
– ураза гыйбадәтендә булган кешеләр 
Яратучының бөек мәрхәмәтлеге белән 
ярлыканып, тәүбәләр кабул ителә торган 
көннәргә дә ирешергә насыйп булды... Әйе, 
бу вакытта ураза тотучылар гөнаһларын, 

бәндәчелек белән кылган хаталарын 
гафу итүен сорап, бик еш Раббыларына 
мөрәҗәгать итә. “Тәүбә итүнең файдасы 
нәрсәдә соң?” дигән сорауга җавап итеп, 
пәйгамбәребезнең бер мөбарәк хәдисен 
искә төшерәсем килә.

Көннәрдән бер көнне Мөхәммәд 
салләллаһү гәләйһи үә сәлләм янына 
бер кеше килә дә фәкыйрьлектән, акча 
җитмәүдән зарлана. Пәйгамбәр (с.г.в.) 
аңа: “Аллаһтан гөнаһларың өчен гафу 
үтен”, – дип киңәш бирә. Икенче кеше 
килеп: “Хатыным белән ничә ел торабыз, 
әмма балаларыбыз юк”, – дип зары белән 
уртаклаша. Пәйгамбәр (с.г.в.) аңа да: 
“Тәүбә-истигъфар кылыгыз, гөнаһларыгыз 
өчен Аллаһтан гафу үтенегез”, – дип җавап 
бирә. Өченче кеше килеп пәйгамбәргә: 
“Безнең җирлектә корылык, инде күп 
вакыт яңгыр яумый”, – дип әйтә, дүртенче 
кеше исә: “Бездә яңгыр ява, ләкин уңыш 
юк”, – дип зарлана. Аларга да Мөхәммәд 
пәйгамбәр (с.г.в.) шул ук сүзләрне 
кабатлый, “тәүбә-истигъфар кылыгыз, 
Аллаһтан гөнаһларыгызны ярлыкауны 
сорагыз” дип нәсыйхәт кыла. Моны 
ишеткән сәхәбәләр аптырап әйтә: “Йә 
Аллаһның рәсүле, дүрт кеше дүрт төрле 
мәсьәлә белән мөрәҗәгать итте, әмма 
барысына да бер үк киңәш бирдең...” 
Мөхәммәд пәйгамбәр (с.г.в.) иярченнәренә 
болай дип җавап бирә: “Бу мин түгел, моны 
Аллаһы Тәгалә Коръәндә шулай киңәш 
итә...” (11: 3, 52).

Тәүбә итү өчен Рамазан аеның 
һәр минуты да зур әһәмияткә ия, ә 
изге айның икенче ункөнлеге тәүбә-
истигъфар өчен махсус вакыт буларак 
тәгаенләнә. Без барыбыз да Аллаһның 
ярлыкавына мохтаҗ, чөнки хаталанмаган 

һәм нинди дә булса гөнаһ кылмаган 
кеше юк. Хәдисләрнең берсендә 
пәйгамбәребез Мөхәммәд (с.г.в.) 
әйтә: “Адәм балаларының барысы 
да хаталана, ә хаталанучыларның 
иң хәерлесе – тәүбә итә торганы”.

Ярлыкау, гафу итү турында сүз 
алып барганда шунысын да истә 
тотарга кирәк: һәр кеше Аллаһның 
аны ярлыкавын һәм ул үпкәләткән 
кешеләр дә аны гафу итүен тели. Ләкин 
без үзебез башкаларны гафу итәргә 
әзерме? Кешеләр арасындагы мөгамәлә 
бер-береңә дәгъва белдерүдән, үзара 
үпкәләшүдән башка була алмыйдыр 
да, чөнки без барыбыз да тере, хис-
эмоцияләргә һәм нәфескә ия булучы 
затлар. Кайчакта кешенең күңеле төшкән 
чагы да була – бу вакытта ул туганын 
яки дустын, йә хезмәттәшен үпкәләтергә 
мөмкин. Кемдер тупасрак шаярганнан 
соң, башка берәүнең аңа рәнҗүе ихтимал. 
Кемдер иптәшенә ниндидер вәгъдә биреп, 
шуны үтәргә оныта һәм шуның белән 
иптәшенең күңелен төшерә... Кыскасы, 
үзара үпкәләшүгә сәбәпләр бик күп булырга 
мөмкин, шуңа күрә тәүбә-истигъфар, ягъни 
хаталардан, гөнаһлардан үкенеп, Аллаһы 
Тәгалә каршында да, кешеләр алдында 
да гафу үтенү – мөселманнар өчен бик 
кирәкле гамәлләрдән санала. Бу гамәл 
тәүбә-истигъфар дип атала да инде. 
Тәүбә-истигъфар кылыр өчен, гадәттә ике 
рикагать тәүбә намазы укыла, соңыннан 
шушы дога укыла:

“ Ә с т ә г ъ ф и р у л л а а һ ә , 
әстәгъфируллааһә, әстәгъфируллааһә 
Тәгәәләә миң күлли зәнбин әзнәбтүһүү 
гәмдән әү хатаән сирран әү гәләәнийәһ. Үә 
әтүүбү иләйһи минәззәмбилләзии әгләмү 

үә минәззәмбилләзии ләә әгләм. Иннәкә 
әнтә гәлләәмүл гуйүүб(е)”.

Мәгънәсе: “Гафу үтенәм Аллаһтан, 
гафу үтенәм Аллаһтан, гафу үтенәм 
бөек Аллаһтан һәрбер гөнаһтан – кылган 
булсам аны белә торып яки хаталанып, 
яшерен яки белдереп. Һәм тәүбә кылам 
(Аллаһка) шул гөнаһтан, кайсысын мин 
беләм, шулай ук тәүбә кылам (Аллаһка) 
шул гөнаһтан, кайсысын мин беләм. 
Чыннан да Син яшерен нәрсәләрне дә 
Белүче!..”

Әлбәттә инде, без ялгышып яки 
махсус рәвештә үпкәләткән, рәнҗеткән 
кешеләр булса, аларга дәшеп (күреп яисә 
шалтыратып) гафу үтенергә кирәк. Ислам 
динендә бу саваплы гамәлләрдән санала. 
Тәүбә, гафу үтенү кешеләр арасындагы 
мөгамәләне төзәтә, ә бу Аллаһның 
рәхмәтенә, бәрәкәтенә, олуг ярдәменә 
ирешүнең бер сәбәбедер...

Рамазан аеның соңгы ункөнлеге—
җәһәннәм утыннан котылу көннәре. Бу 
көннәрдә бик кыйммәтле, мөкаддәс бер 
кичә бар — ул да булса Кадер кичәсе. 
Мәгълүм булганча, бу изге кичәдә Коръән 
иңдерелә башлаган.

Ришат хәзрәт КУРАМШИН 
әзерләде, Кукмара мәдрәсәсе 

мөдире.

Әстерхан 
чикләвеге

Әстерхан чикләвеге Омега-3 май 
кислоталарына бик бай. Әлеге майлар 
депрессия, Альцгеймер авыруы 
куркынычын бетерә. Галимнәр 
әйтүенчә, атнасына биш тапкыр 
булса да 30 грамм чикләвек ашаган 
хатын-кызларда икенче төрдәге 
диабет булу ихтималы кими. Чәчләр 
сәламәт булсын дисәң, әстерхан 
чикләвеге ашарга кирәк. Андагы 
биотин (В7 витамины), цинк, тимер
    кебек файдалы элементлар чәчләрне
        ныгыта, аларның коелуын киметә 

һәм үсешен яхшырта. Тире һәм 
чәчләр өчен тагын бер яхшы косметик 
чара - әстерхан чикләвеге мае. 
Йөкле вакытта әстерхан чикләвеге 
ашау яңа туган балаларда азык 
аллергиясе булу ихтималын киметә. 
Әстерхан чикләвеге хәтер һәм 
баш мие эшчәнлеге өчен файдалы. 
Рационда Омега-3 май кислотасы 
җитәрлек булмау депрессия китереп 
чыгарырга, хәтерне начарайтырга 
һәм акылны зәгыйфьләндерергә 
мөмкин. Әстерхан чикләвеге моны 
кисәтә. Әстерхан чикләвегенең 
төп өстенлеге - аның составында 
антиоксидантлар һәм В витаминнары 
булу. Алар иртә картаю билгеләрен 
җиңәргә ярдәм итә. Бу чикләвекне 
даими кулланганда тире шомара, 

төсе матурлана.  Кан басымын 
тиешле дәрәҗәдә тоту, иммунитетны 
ныгыту өчен дә табиблар чикләвекне 
көн саен ашарга кушалар. Башыгыз 
авыртса,  хәтерегез начарланса да 
әстерхан чикләвеген ашарга кирәк. 
Ә менә таза кешеләргә аның белән 
артык мавыгу килешмәс. Аларга 
чикләвекне көненә 30 граммнан 
артык ашарга кушылмый. 

